
Meeqqat pisinnaatitaaffii pingaarnertut tunngavigalugit nuna tamakkerlugu imigassaq 

pillugu politikimik Kalaallit Nunaanni ineriartortitsisoqartariaqannginnersoq kiisalu 

inuit ataasiakkaat kiffaanngissuseqarnerisa aammalu meeqqanik illersuinissap 

akornanni oqimaaqatigiissitsilluni tamanna qanoq aaqqissuunneqartariaqarnersoq 

pillugu apeqquteqaat aallaavigalugu oqallinnissamik siunnersuut.  

(Inatsisartunut ilaasortaq, Nivi Rosing, Inuit Ataqatigiit) 

 

 

Akissuteqaat 

(Peqqissutsimut inunnullu Innarluutilinnut  Naalakkersuisoq) 

 

 

Inuiaqatigiittut qanoq ittoorusunnitta qiterpiaanut tunngalluinnartumik oqallinnissamik 

siunnersuuteqartumut qujanarujussuaq.  

 

Naalakkersuisut sammisaq pillugu suliatigut ilisimasallit imigassaq aalakoornartulik pillugu 

ukiuni arlalinni ilisimatusarnermik tunngaveqartumik politikkissamut tunngatillugu 

innersuussutaat 2025-mi ukiaagaa saqqummiuppaat. Inuit ataasiakkaat 

kiffaanngissusiiagaanissaat innersuussutigineqartuni siunertaanani meeqqalli, inuusuttut 

kinguaariillu tullii innuttaasut peqqissusaannik ilisimasallit misissuinikkut paasisaat 

tunngavigalugit illersorluarneqarnerunissaannik qulakkeerinninnissaq siunertaasoq,  

Naalakkersuisut aallarniutigalugu erseqqissaatigerusuppaat. 

 

Aaqqissuussaaneq, politikki malittarisaliornerlu oqallisigisinnaakutsoorpavut. Pissutsinulli 

nuanninnginnerumaanut tunngasutigut immitsinnut aamma aperisinnaasaqariarpugut. 

 

Kiffaanngissuseqarneq meeqqap toqqissiviilliulersarneranik kinguneqaraangat 

kimeeruttannginnerpa? 

Aalakoornartulimmik imigassartorsinnaatitaaneq meeqqap unnukkut siooralersarneranik 

kinguneqaraangat, taava sutigut iluaqutitaqarpa? 

Inuup kiffaanngissuseqarnera qaqugukkut sumiginnaaqatigiilersarnermik kinguneqartarpa? 

 

”Ataasinngortortuusarnerinnaq” allanut qanoq ilisukkununa akornutaalersartoq? 

Inersimasuusugut immitsinnut akisussaaffigiinnarata meerartatta inuunerannik 

ilusilersueqataanissamut qaquguuna akisussaaqatigiilerniartugut? 

Qaquguuna ima oqartalerniartugut: “Taamaaginnarsinnaanngilanga, 

ikiortissarsiortariaqarpunga”, imerajuttooqataanittalu miserratigiunnaarnissaa 

piffissanngunnginnerpa? 

 

Tamattami nalunngivipparput. 

Pinngitsuuisinnaajunnaarneq tassanngaannaq pineq ajortoq. 

Innuttaasoqatitta ilarpassui pinngitsuuisinnaajunnaarnermik ajornartorsiuteqartut 

angerlarsimaffimmilu toqqissiviilliorfiusartumi, sumiginnaaffiusartumi 

persuttaaffiusartumiluunniit peroriartorsimasut nalunngilarput. 

Nalaataqarnerlunnermik nanertuuteqarneq iliuuseqarfiginngikkaanni 

inuunerluutaalersarsinnaasoq nalunngilarput. 

 

Inuusaatsimik allannguineq ilungersunarnerpaasunut ilaavoq. 

Pisariaqarluinnarnerpaasartunulli aamma ilaavoq. 

Taamaammat inuiaqatigiittut aaqqissuussaanitta inunnut inuusaatsiminnik 

allannguerusuttunut ikorfartuutaaqqullugu qanoq iluseqartinniarnerlutigu immitsinnut 

aperisariaqarpugut, immitsinnullu naatsorsuutiginissatsinnut sutigut sapiutinnginnersugut 

aamma oqallisigisariaqarparput. 

 

Meerarmi nammineerluni qanoq iliuuseqariaannaasinnaasanngilaq. 

Killileeriaannaasinnaasanngilaq. 

Uagut inersimasuusugut taamaaliorsinnaavugut. 

 

Taamaammat nunarput tamakkerlugu atuuttussamik imigassaq aalakoornartulik pillugu 

politikkeqalernissaq eqqartortillugu sapiutinnginnissarput aamma oqallisigisariaqarparput. 

Tassa malittarisaliornissamut. 

Pinaveersaartitsinissamut. 

Iliuuseqarnerujaarnissamut. 

Aammali piumasaqaateqarnissamut. 

Eqqartuussinianngilagut, illersuinissarpununa anguniaripput. 

Meeqqaat pisinnaatitaaffii taamaaliornissatsinnut tunngavigiinnarnagit aallaavigissavavut. 

 

Tassa nunarput tamakkerlugu atuuttussamik imigassaq aalakoornartulik pillugu 

politikkeqartariaqarpugut. Taamaammat Naalakkersuisut partiit allat suleqatigalugit nunarput 

tamakkerlugu atuuttussamik imigassaq aalakoornartulik pillugu isumaqatigiissusiorusupput. 

Partiilersorneq meeqqat illersorneqarnissamut pisinnaatitaaffiinik 

salliujunnaartitsisuusariaqanngilaq. Naalagaaffiit Peqatigiit (FN) meeqqat pisinnaatitaaffii 

pillugit isumaqatigiissutaannik nunatta malinnittuunissaa qinikkatut pinngitsoqarata 

isumaqataaffigaarput. 

 

Isumaqassanngilagulli tamanna pillugu politikkeqalerutta ajornartorsiut anigussagipput. 

Tamattami immitsinnut ima aatsaat aperisinnaanngorutta pissutsit ilorraap 

tungaanukartissinnaavagut: 

Meeqqamut isiginnittumut sutigut akisussaaqataavunga? 

Inuiaqatigiittullu qanoq ilisimaarineqarusuppugut: 

Inersimasut ileqquinut pitsaanngitsunut illersuisutut? Imaluunniit meeqqanut illersuisutut? 

Tamanna nammineerluta aalajangigassaraarput.  

Naalakkersuisut taama oqareerlutik oqallinnissamik siunnersuutigineqartoq 

qujassutigeqqillugulu Inatsisartut oqallilluarnissaannik kissaappaat. 

 

 

 

 

 

 


